
ᐅᖃᐅᓯᕐᒧᑦ ᖁᕕᐊᓲᑎᖃᕐᓂᖅ 2008-ᒥ 
                     …ᖁᕕᐊᓲᑎᖃᕐᓂᖅ ᐃᓄᐃᑦ ᐅᖃᐅᓯᖓᓐᓂᒃ 

 
ᐃᖃᓗᐃᑦ, ᓄᓇᕗᑦ (ᔭᓄᐊᕆ 23, 2008) - ᐅᖃᐅᓯᕐᒧᑦ ᖁᕕᐊᓲᑎᖃᕐᓂᖅ, ᓄᓇᕗᒻᒥ ᐃᓄᐃᑦ 
ᐅᖃᐅᓯᖓ ᐱᓇᓱᐊᕈᓯᖃᓛᓕᕐᒥᖕᒪᑦ ᐱᒋᐊᓛᖅᑐᖅ ᕕᕝᕗᐊᕆ 4-ᒥ 11-ᒧᑦ, 2008-ᒥ ᓄᓇᕗᒻᒥᐅᓪᓗ 
ᑎᓕᐅᖅᑕᐅᕗᑦ ᖁᕕᐊᓲᑎᖃᖁᔭᐅᓪᓗᑎᑦ ᐅᔾᔨᕆᔭᐅᓕᖅᑎᒃᑲᓐᓂᕐᓗᒍᓗ ᐅᖃᐅᓯᕗᑦ, 
ᐅᖃᓪᓚᖃᑎᖃᖅᐸᒡᓗᑕᓗ ᐊᓯᑦᑎᓐᓂᒃ. 
 
ᐅᖃᐅᓯᕐᒧᑦ ᖁᕕᐊᓲᑎᖃᕐᓂᖅᑕᖃᖅᑎᓪᓗᒍ, ᓄᓇᕗᒻᒥᐅᑦ ᑎᓕᐅᖅᑕᐅᕗᑦ ᐸᕐᓇᐃᖁᔭᐅᓪᓗᑎᑦ 
ᐱᓕᕆᐊᒃᓴᓂᒃ ᐅᔾᔨᕐᓇᖅᓯᑎᑦᑎᒃᑲᓐᓂᕐᓗᑎᓪᓗ ᐃᓄᐃᑦ ᐅᖃᐅᓯᖓᓐᓂᒃ ᐊᔪᙱᑕᒥᑎᒍᑦ, ᓲᕐᓗ 
ᐅᔾᔨᕐᓇᖅᓯᑎᑦᑎᒃᑲᓐᓂᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑕᐅᒎᓯᕆᕙᒃᑕᖏᓐᓂᒃ ᓄᓇᓖᑦ 
ᓈᓚᐅᑎᖃᕐᕕᖏᑦᑎᒍᑦ ᐃᓕᓐᓂᐊᕐᕕᖕᓂᓪᓗ, ᐅᕝᕙᓘᓐᓃᑦ ᕿᒥᕐᕈᐊᑦᑎᐊᖅᐸᒡᓗᑕ ᑎᑎᕋᖅᓯᒪᔪᓂᒃ 
ᐃᓄᒃᑎᑐᑦ ᓄᓇᓖᑦ ᕿᒥᕐᕈᐊᒐᖃᕐᕕᖏᓐᓂᒃ. ᐱᓕᕆᖃᑎᒌᒃᑯᑦᑕ ᑕᑯᑎᑦᑎᔪᓐᓇᖅᐳᒍᑦ ᓄᓇᕐᔪᐊᕐᒥᐅᓂᒃ 
ᐃᓄᐃᑦ ᐅᖃᐅᓯᖓ ᑲᔪᓰᓐᓇᕐᓂᖓ ᐱᕐᔪᐊᒻᒪᕆᐊᓘᓂᖓᓂᒃ ᐊᔾᔨᖃᙱᑦᑐᖅ ᐃᓕᓴᕐᓇᐅᑎᕗᑦ, ᐃᓅᓯᕗᑦ 
ᐊᒻᒪ ᓂᕆᐅᒋᔭᕗᑦ ᓯᕗᓂᒃᓴᑦᑎᓐᓂ ᓄᓇᕗᒻᒥᐅᑕᐅᑎᓪᓗᑕ.  
 
ᓄᓇᕗᒻᒥᐅᑦ ᑐᙵᓱᒃᑎᑕᐅᒋᕗᑦ ᖁᙱᐊᓛᖁᔭᐅᓪᓗᑎᑦ ᐱᒻᒪᕆᐅᔪᒥᒃ ᐅᖄᓚᖃᑦᑕᖅᑎᑦᑎᓂᕐᒥᒃ ᑕᓚᕖᓴᒃᑯᑦ 
ᒥᓂᔅᑕ ᓗᐃ ᑕᐹᕐᔪᒃ ᑕᐃᑲᓃᖃᑕᐅᓗᓂ ᐱᔾᔪᑎᖃᖅᑎᓪᓗᒋᑦ ᓄᓇᕗᒻᒥ ᐋᖅᑭᒃᑕᐅᓯᒪᔪᒧᑦ ᐅᖃᐅᓯᕐᒧᑦ 
ᒪᓕᒐᓕᐊᖑᔪᒪᔪᒧᑦ, ᐋᖅᑭᒃᑕᐅᓯᒪᓕᖅᑐᖅ ᑕᑯᒃᓴᐅᓛᖁᔭᐅᓪᓗᓂ APTN-ᑯᑦ, ᕕᕝᕗᐊᕆ 13-ᒥ 9-ᒥ 
ᐅᓐᓄᒃᑯᑦ 10:30-ᓇᓱᐊᕐᓂᖓᓄᑦ. 
 
“ᓄᓇᕗᒻᒥ ᐅᖃᐅᓰᑦ ᓱᖁᑕᐅᕗᑦ”, ᐅᖃᓚᐅᖅᐳᖅ ᒥᓂᔅᑕ ᑕᐹᕐᔪᒃ.  “ᓴᐳᔾᔨᓯᒪᓂᖅ ᐱᐅᓯᒋᐊᖅᑎᑦᑎᓇᓱᖕᓂᕐᓗ 
ᐃᓄᐃᑦ ᐅᖃᐅᓯᖓᓂᒃ ᑕᒪᑦᑕᑦᑎᐊᖅ ᐱᔭᒃᓴᕆᕙᕗᑦ. ᓄᓇᕗᑦ ᒐᕙᒪᖓ ᒫᓐᓇ ᑕᒪᑐᒥᖓ ᐱᒻᒪᕆᐊᓗᖕᒥᒃ 
ᐱᓕᕆᐊᖃᖅᐸᓪᓕᐊᓕᖅᐳᑦ ᐃᓄᐃᑦ ᐅᖃᐅᓯᖓ ᐅᔾᔨᕆᔭᐅᑎᑦᑎᐊᕐᓗᒍ ᐃᖅᑲᓇᐃᔭᕐᕕᖕᓂ, ᐃᓕᓐᓂᐊᕐᓂᕐᒧᑦ ᖃᐅᑕᒫᓪᓗ 
ᐃᓅᓯᕆᕙᒃᑕᑦᑎᓐᓂᒃ ᓄᓇᕘᓕᒫᒥ,  ᐃᒃᐱᒍᓱᑦᑎᐊᕐᓗᓂᓗ ᐅᖃᐅᓯᓕᕆᓂᕐᒧᑦ ᐱᔪᓐᓇᐅᑎᒋᔭᐅᔪᓂᒃ ᖃᓪᓗᓈᑎᑐᑦ 
ᐅᐃᕖᑎᑐᓪᓗ ᐅᖃᓪᓚᒃᐸᒃᑐᓂᒃ. ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᔪᖅ ᐅᖃᐅᓯᕆᓯᒪᔭᕋ ᐱᓪᓗᐊᑕᐅᕗᖅ 
ᐊᑐᓕᖅᑎᑦᑎᓂᕐᒥᒃ ᐃᓱᒪᒋᓯᒪᔭᑦᑎᓐᓂᒃ.” 
 
ᐃᓄᐃᑦ ᐅᖃᐅᓯᖓ ᐅᖃᓪᓚᒃᑕᐅᖃᑦᑕᖅᓯᒪᕗᖅ ᓯᕗᕚᑦᑎᓐᓄᑦ ᐊᒥᓱᑲᓪᓚᖕᓄᑦ ᐊᕐᕌᒍᒐᓵᓗᖕᓄᑦ. 
ᐅᖃᐅᓯᖅᑕᕆᔭᐅᓪᓚᑦᑖᕐᒪᑦ ᓄᓇᑦᑎᓐᓂ, ᐅᖃᓪᓚᒃᑕᐅᖃᑦᑕᖅᐳᖅ ᓂᕈᐊᕆᔭᐅᓪᓗᓂᓗ ᐅᖃᐅᓯᖅ 
ᓄᓇᕗᒻᒥᐅᒐᓴᕐᔪᐊᓄᑦ, ᓇᓗᓇᐃᖅᑕᐅᓯᒪᓂᖓᓗ ᖃᓄᐃᑦᑑᓂᕆᔭᖓ ᐃᓅᖃᑎᑦᑕ ᐱᔾᔪᓯᕆᓯᒪᖕᒪᒍ 
ᓄᓇᕗᒻᒥ, ᐃᓄᓗᒃᑖᓄᓪᓗ ᐃᓅᑎᓪᓗᑕ ᐊᖏᓂᖅᓴᒃᑲᓐᓂᒻᒪᕆᐊᓗᖕᒥᒃ ᓄᓇᕐᔪᐊᑦᑎᓐᓂᒃ. 

ᓯᓚᕐᔪᐊᕐᒥᐅᑦ ᓇᓗᓇᐃᖅᓯᓚᐅᖅᐳᑦ 2008-ᒎᖅ ᓯᓚᕐᔪᐊᕐᒥᐅᓄᑦ ᐊᕐᕌᒍᕆᔭᐅᖕᒪᑦ ᐅᖃᐅᓯᖅᑕᖏᓐᓄᑦ. 
ᑕᐃᒎᓯᖃᖅᑎᑕᐅᓪᓗᓂ “ᐅᖃᐅᓰᑦ ᓱᖁᑕᐅᔪᑦ!”, ᓯᓚᕐᔪᐊᕐᒥᐅᓕᒫᓄᑦ ᑲᑎᒪᕝᕕᒃ ᖃᓪᓗᓈᑐᑦ ᑕᐃᔭᐅᔪᖅ 
UNESCO ᑎᓕᐅᕆᕗᑦ ᒐᕙᒪᒃᑯᓐᓂᑦ, ᐃᓕᓴᐃᔨᓂᒃ ᓄᓇᓕᖕᓂᓪᓗ ᐊᐅᓚᑦᑎᔨᒋᔭᐅᔪᓂᒃ 
ᐃᑲᔪᖅᓱᐃᕐᔪᐊᒃᑲᓐᓂᖁᔭᐅᓪᓗᑎᑦ ᐅᖃᐅᓯᕐᓄᑦ ᐊᒻᒪ ᐃᓕᖅᑯᓯᕐᓄᑦ ᐊᔾᔨᒌᙱᕈᓘᔭᖅᑐᓄᑦ, 
ᐱᔪᓐᓇᖅᑎᑦᑎᓂᖅ ᒥᑭᑦᑐᓂᒃ ᐊᒻᒪ ᓄᓇᖃᖅᑳᖅᓯᒪᔪᑦ ᐃᒃᐱᒋᑦᑎᐊᕐᓗᒋᑦ ᐃᓕᓴᖅᑕᐅᖃᑦᑕᕐᓂᖏᑦ 
ᐅᖃᐅᓯᕐᒥᑎᒍᑦ ᐅᖃᐅᓯᒃᑲᓐᓂᖏᑦᑎᒍᓪᓗ, ᐃᓕᓴᕆᓗᒋᓪᓗ ᐱᒻᒪᕆᐅᓂᖏᓐᓄᑦ ᓄᓇᖃᖅᑳᖅᓯᒪᔪᑦ 
ᐅᖃᐅᓯᖏᑦ ᖃᐅᔨᒪᓂᖏᓪᓗ, ᐋᖅᑭᒃᓱᐃᓗᑎᓪᓗ ᐱᓕᕆᐊᕆᔭᐅᔪᓐᓇᖅᑐᓂᒃ ᐃᓕᖅᑯᓯᑦᑎᒍᑦ ᐱᓕᕆᐊᓄᑦ.  

ᑐᑭᓯᒋᐊᕐᕕᒋᔭᐅᔪᓐᓇᖅᑐᑦ: 
ᐃᓕᖅᑯᓯᓕᕆᔩᑦ 
ᓄᓇᕗᑦ ᒐᕙᒪᖓ 
ᐃᖃᓗᐃᑦ (ᓄᓇᕗᑦ) X0A 0H0 
(867) 975-5528 
http://www.gov.nu.ca/cley
http://portal.unesco.org/culture/en/ev.php-
URL_ID=35344&URL_DO=DO_TOPIC&URL_SECTION=201.html
 
 
 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 
www.gov.nu.ca. 

News releases are available in Inuktitut, English, Inuinnaqtun and French on www.gov.nu.ca. 
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 

Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

